EH Bildu Nafarroa talde parlamentarioari atxikitako foru parlamentari Adolfo Araiz Flamarique jaunak idatziz erantzuteko galdera egin du Kasedako Udalari legezkotasuna berrezartzeko hasitako espedientea geldiarazteari buruz (1 l-23/PES-00192). Hona Nafarroako Gobernuko Lurralde Kohesiorako kontseilariak ematen duen informazioa: 
1.- Zein administrazio-egintzaren bidez erabaki da hirigintzaren arloko legezkotasuna berrezartzeko espedientea geldiaraztea? Zein agintaritzak eman du administrazio-egintza hori? 
Kasedako Udalak eskatuta, eta hark Nafarroako Gobernuko Ondare Historikoaren Zerbitzuari eskatutako zundaketa arkeologikoaren emaitzen zain, hirigintza-legezkotasuna berrezartzeko espedientea geldirik dago, Lurralde Antolamendu eta Hirigintza Araubide Juridikoaren Atalak hala erabakita. Unitate horri dagokio “legezkotasuna babesteko eta hautsitako ordena berrezartzeko  espedienteak izapidetzea” (azaroaren 23ko 249/2023 Foru Dekretua). 
 
2.- Geldiarazteko administrazio-egintzarik ez badago, zein da Departamentuak hirigintzaren arloko legezkotasuna berrezartzeko espedientea geldiarazteko egindako egitezko jarduketa horri babesa ematen dion oinarri juridikoa, gure talde parlamentarioari erantzun zaion bezala? 
Etendako izapideei dagokienez —hertsatzeko isunak ezartzea—, uztailaren 26ko 1/2017 Legegintzako Foru Dekretuaren 207. artikuluan ezarritakoa da, hautsitako hirigintza ordena berrezartzeko mekanismoei buruzkoa: “Horrez gainera, Administrazioak hertsapen-isunak jartzen ahalko ditu behartutako subjektuak lehengoratzeko lanak egin ditzan. Hileroko isunak izanen dira, hamabi gehienez, 600 eta 6.000 euro bitartekoak, hartu beharreko neurrien arabera. Nolanahi ere, ezarritako azken hertsapen-isunaren ondoko borondatezko epea amaituta, administrazio jardulea behartua egonen da kaltetutako errealitate fisikoa subsidiarioki berrezartzera, arau-hauslearen kontura”. 
Ondorio horietarako, espedientea izapidetzen duen atalak jakin du Kasedako Udalak Kulturako Zuzendaritza Nagusiari baimena eskatu diola ukitutako partzelan esku hartze arkeologikoa egiteko, zeinaren emaitzetatik ondorioztatzen ahalko den legezkotasuna berrezartzeko hasitako bideaz bestelako bide bat egoten ahal dela. Beraz, egokitzat jo dugu Ondare Historikoaren Zerbitzuak azken erabakia eman arte itxarotea. Ondare Historikoaren Zerbitzuari kontsulta egin zaio eskatutako baimenaren izapidetze egoerari buruz, eta jakinarazi digu erantzun honen egunean oraindik ez duela ebazpenik bidali, nahiz eta epe laburrean eginen den. 
Ohartarazi behar da, betearazte subsidiarioaren eremuan gaudenez, ez dagoela legez ezarritako eperik hirugarren hertsapen-isuna hasteko, eta, beraz, une honetan Kultura Zuzendaritza Nagusiaren erabakiaren zain gaude; beraz, esku-hartze arkeologikoa baimentzen ez bada, hertsapen-isunak ezartzen jarraituko da. 
3.- Geldiarazpen horrek esan nahi al du ez zaiola hertsapen-isun gehiagorik jarriko Kasedako Udalari harik eta Ondare Historikoaren Zerbitzuak udal horrek eskatutakoa ebatzi arte? 
Adierazi berri denez, Lurralde Kohesiorako Departamentuak jarraitu eginen du legezkotasuna berrezartzeko espedientearekin eskatutako arkeologia esku hartzearen emaitzen arabera. Baimentzen ez bada, berehala jarraituko da Kasedako Udalari hertsapen-isunak ezartzen. 
4.- Ondare Historikoaren Zerbitzuak ebazten ez badu, Kasedako Udalari legezkotasuna berrezartzeko hasitako espedienteari dagokionez Departamentuak “aldi baterako geldiarazteko” hartutako egitezko erabakia behin betiko geldiarazpen bihurtuko al da? 
Adierazi den bezala, eskatutako baimena Kultura Zuzendaritza Nagusiak erabakitzeke du, eta horrek Administrazioak berariaz ebazteko duen betebeharrari erantzun behar dio. Zentzuzko epe batean ematen ez bada, hirigintza-legezkotasuna berrezartzeko espedienteari berrekingo zaio, eta hirugarren hertsapen-isuna ezarriko da.
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 

